
LESWI NGA ENDZENI 



1. XIRHANGI 

TANIHI LESWI timfanelo ta vukhongeri ti nyikiweke eka Swiyenge swa 15 na 31 swa 
Vumbiwa bya Riphabuliki ya Afrika Dzonga bya 1996. 

(i) Xiyenge xa 15(1) xi ri: Munhu un’wana na un’wana u na mfanelo ya ntshunxeko 
wa ripfalo, vukhongeri, miehleketo, ku tshembha na mavonelo. 

(ii) Xiyenge xa 31(1) xi ri: Vanhu lava welaka eka mfuwo, vukhongeri kumbe vaaki 
va ririmi ro karhi a va aleriwi timfanelo, na swirho swin’wana swa vaaki va lavo 
(a)  ku tiphina hi mfuwo wa vona, ku endla vukhongeri bya vona, no tirhisa ririmi 
ra vona; no (b) vumba, ku va xirho no hlayisa mfuwo, vukhongeri na mihlangano 
ya tindzimi na mihlangano yin’wana ya vaaki. 

NA LESWI Khomixini ya Ku Tlakusa na Ku Sirhelela Timfanelo ta Vaaki va Ndhavuko, 
Vukhongeri na Ririmi (Khomixini ya CRL) yi simeke Komiti hi ku ya hi Xiyenge xa 22 xa Nawu 
wa 19 wa 2002. Komiti ya Xiyenge xa 22 ya Xiyenge xa Vukreste yi simekiwile ku hetisisa 
vutihlamuleri bya yona, ku veka mpimo wa vulawuri lebyinene bya tikereke hi vanhu 
naswona byi tirhela vanhu, na ku tlakusa na ku sirhelela swiletelo swa Vumbiwa bya 
Riphabuliki ya Afrika Dzonga na Matsalwa yo Kwetsima, ku ri na Muapostola Petro tani hi 
xikombiso eka 1 Petro 5:2–3. 

 

“Risani ntlhambhi wa Xikwembu lowu nga na n'wina mi wu langutela, ku 
nga ri hi ku sindzisiwa, kambe ku va hi ku swi rhandza; ku nga ri 
hikwalaho ka bindzu lero biha, kambe ku va hi ku chivirika; mi nga ri lava 
fumaka ndzhaka ya Hosi, kambe mi va swikombiso swa ntlhambhi.” 

 

NA LESWI vaaki va Riphabuliki ya Afrika Dzonga va hambaneke hi mindhavuko, tindzimi, 
ripfumelo na maendlelo ya vukhongeri, naswona hinkwavo va sirheleriwile hi mfanelo ya 
Vumbiwa ya ntshunxeko wa vukhongeri, ripfumelo na mavonelo. 

HAMBI SWIRITANO, ku ni lava va vulaka kumbe va ehleketaka leswaku milawu leyi nga 
kona sweswi a yi ringanelanga ku lulamisa tinxaka hinkwato ta vugevenga na ku xanisiwa 
loku humelelaka etikerekeni. 

HAMBI SWIRITANO, muxaka wun'wana na wun'wana wa ku lawula xiyenge xa Vukreste, 
ku katsa na ku tilawula, wu tala ku tirhisiwa ku chavisela vanhu na ku hlohlotela 
mavonelo yo biha hi Komiti ya Xiyenge xa 22. 

HIKOKWALAHO, Rimba leri ra Xinkarhana ra Ku Tilawula ra Xiyenge xa Vukreste 
eRiphabuliki ya Afrika Dzonga ri humesiwa ehansi ka Vumbiwa na Nawu wa Khomixini ya 
Ku Tlakusa na Ku Sirhelela Timfanelo ta Vaaki va Ndhavuko, Vukhongeri na Ririmi, 2002 
(Nawu wa 19 wa 2002). Rimba leri ri tiyisisa moya na xikongomelo xa Nawu lowu, 



ngopfungopfu eka ku kongomisa matirhelo ya vukhongeri bya kereke, ku letela varhangeri 
na swirho swa kereke, na ku tiyisisa ku sirheleriwa loku ringaneke ka Timfanelo ta Vanhu. 
Rimba leri ri katsa swiphemu leswi landzelaka: Masungulo, Xitatimende xa Xiphiqo, 
Milawu yo Kongomisa, Tinsika Letikulu ta Rimba, Swiletelo swa Khodi ya Mahanyelo, 
Xitatimende xa Nseketelo, na Mahetelelo 

2. MASUNGULO 

2.1 Hi ku ya hi Xiyenge xa 22 xa Nawu wa Khomixini ya Ku Tlakusa na Ku Sirhelela 
Timfanelo ta Vaaki va Ndhavuko, Vukhongeri na Ririmi, 2002 (Nawu wa 19 wa 2002), 
Khomixini ya CRL yi simeke Komiti ya Xikarhi ya Xiyenge xa Vukreste leyi vumbiweke hi 
vayimeri va mihlangano leyikulu ya Vukreste. 

2.2 Komiti ya Xikarhi ya Xiyenge xa 22 ya swi tiva naswona ya amukela xiviko xa Khomixini 
ya CRL mayelana na ku xanisiwa loku humeleleke etikerekeni, lexi nyikiweke Palamende 
hi 2017. Nakambe yi tekela enhlokweni swibumabumelo swa Komiti ya Phothifoliyo ya 
Palamende swa 2018, leswi endleke leswaku ku simekiwa Komiti leyi ya Xiyenge xa 22 na 
nhlengeletano ya tiko hinkwaro leyi khomiweke hi 2019. 

2.3 Komiti ya Xikarhi ya Xiyenge xa 22 yi na vutihlamuleri byo fambisa vutihlanganisi na 
swiyenge hinkwaswo swa Vukreste na minhlangano etikweni hinkwaro mayelana na ku 
tumbuluxiwa ka rimba ra nawu leri nga ta nyika: 

(a) Ku simekiwa ka Huvo ya Matirhelo ya Xiyenge xa Vukreste ya Mahanyelo na 
Vutihlamuleri, leyi yimelaka mavandla hinkwawo ya Vukreste. 

(b) Ku tsarisiwa ka mihlangano ya Xiyenge xa Vukreste hi ku ya hi mavandla yo 
hambanahambana. 

(c) Ku tsarisiwa ka vatirheli na vafambisi va Xiyenge xa Vukreste hi ku ya hi mavandla yo 
hambanahambana. 

(d) Ku tumbuluxiwa ka Khodi ya Mahanyelo na Vutihlamuleri ya vatirheli hinkwavo va 
Xiyenge xa Vukreste. 

 

3. XITATIMENDE XA XIPHIQO 

3.1 Hambileswi ku amukeriwaka leswaku tikereke ti hambanile hikwalaho ka matwisiselo 
lama amukelekaka kambe lama hambaneke ya Matsalwa yo Kwetsima, tin'wana ti tirhisa 
ku hambana loku ku sola, ku nyenyetsa na ku tekela ehansi van'wana. Leswi swi endla 
leswaku kereke yi tsandzeka ku vulavula hi rito rin'we eku kaneteni ka mahanyelo lama 
nga riki ya mahanyelo lamanene naswona lama ngariki ya vuxaka lebyinene. 

3.2 Ku sihalala loku nga kongomisiwa eka  ku tilawula ka mihlangano ya tikereke ku 
vangiwa hi kupfumala ntwisiso eka timfanelo ta Vumbiwa bya Afrika Dzonga leti nyikaka 



vanhu na mitlawa mfanelo yo tihlanganisa hi ku tirhandzela hi ku ya hi ripfumelo na ku 
tshembha ka vona. Leswi swi tlhela swi tirhisiwa ku xisa vapfumeri hi ku vula leswaku 
Mfumo wu lava ku lawula vukhongeri hi ndlela leyi nga riki na masungulo naswona leyi 
lwisanaka na Vumbiwa. 

3.3 Ku pfumaleka ka swipimelo na milawu ya ku amukeriwa ka mihlangano swi sivela 
tikereke ku kuma ndlela yin'we yo langutana na mitlhontlho ya mahanyelo na milawu ya 
mahanyelo eka Xiyenge xa Vukreste. 

3.4 Ku pfumaleka ka vulawuri ku endla leswaku tikereke ti simekiwa handle ka milawu 
leyi faneleke. Leswi swi veka ekhombyeni vutomi bya ximoya bya vaaki na ku tshamiseka 
ka ikhonomi ya tiko hikwalaho ka ku fambisiwa ka mali hi ndlela leyi nga riki enawini na 
ku tirhisiwa ka swilo leswi nga ni khombo. 

3.5 Ku na mukhuva lowu kulaka wa ku endla leswaku tikereke ti va mabindzu 
ematshan'weni yo enerisa swilaveko swa ximoya swa vanhu. 

3.6 Vanhu lava nga riki na nandzu, ngopfungopfu lava nga eka xiyimo xo tika ni lava 
tshikeleriweke ku fana na swisiwana, vanhu lava hanyaka na vutsoniwa kumbe mavabyi 
lama nga heriki, va tirhisa hi ndlela yo biha hi ku tshembisiwa ku horisiwa na ku humelela. 

3.7 Ku xanisiwa ka swirho swa kereke ku hangalakile, laha van'wana va nyikiwaka swilo 
leswi nga ni khombo, swiharhi leswi nga basangiki kumbe swilo leswi nga dyiwiki hi vanhu 
hi vito ra ku horisa kumbe ku kutsuriwa. 

3.8 Ku pfumaleka ka ku amukelana hi tlhelo ra vukhongeri, xihlawuhlawu lexi nga 
lulamangiki na ku pfumala ku xixima ku hambana ka vanhu swi hundzuke nchumu wa 
ntolovelo. Mihlangano yin'wana ya Vukreste yi endliwile mukhuva wo sandza ni ku nga 
xiximi tikereke tin'wana hi xikongomelo xo kokela swirho swa tona. Hi ku fanana, 
minhlangano yin'wana yi hlawula vanhu hi ndlela yo biha hikwalaho ka mavandla kumbe 
ripfumelo leri va humaka eka rona. 

4. MILAWU YO KONGOMISA 

Rimba leri ri simekiwile hi vaaki va Vukreste va Afrika Dzonga naswona ri endleriwe vona. 
Xikongomelo xa rona lexikulu i ku tlakusa ndhavuko wa ku va erivaleni, vutihlamuleri na 
vurhangeri lebyi nga na mahanyelo lamanene eka mihlangano ya Vukreste, leswi tiyisaka 
vumbhoni bya yona bya mahanyelo lamanene na ku aka ku tshembeka ka vaaki. Rimba 
leri ri simekiwile eka milawu leyi landzelaka: 

Ku Tifuma loku Nga na Vutihlamuleri: Ku xixima ntshunxeko wa tidyondzo ta 
vukhongeri na ntshunxeko wa vukhongeri, leswi fambisanaka na ku tinyiketela hi 
ku tirhandzela eka ku tilawula loku nga na mahanyelo lamanene. 

Vutshembeki: Ku hlayisa mpimo wa le henhla swinene wa mahanyelo lamanene 
na ku tshembeka eka migingiriko hinkwayo. 



Ku Va Erivaleni: Ku tirha hi ndlela leyi pfulekeke, leyi vonakaka naswona leyi 
endlaka leswaku vaaki na swirho va kota ku twisisa matirhelo ya nhlangano. 

Vutihlamuleri: Ku kombisa ku tiyimisela ku amukela vutihlamuleri bya swiendlo 
swa munhu kumbe swa nhlangano emahlweni ka swirho, vakhomaciave, vaaki 
na valawuri va Mfumo. 

Vukorhokeri: Ku tinyiketela eka ku antswisa vutomi bya swirho na ku tlakusa 
nhluvukiso wa ikhonomi na vaaki eka Afrika Dzonga. 

Ku Anakanyela Van'wana:  Ku amukela na ku xixima mihlangano yo 
hambanahambana ya Vukreste, ku nga ri na mhaka ya vukulu bya yona, ndhawu 
leyi yi kumekaka eka yona, xiyimo xa yona xa ikhonomi ni xa vaaki, mpimo wa 
dyondzo wa swirho kumbe muxaka wa nhlangano, ku fana na wa ndhavuko 
kumbe wa manguva lawa. 

 

5. TINSIKA LETIKULU TA RIMBA 

Rimba leri ri akiwile ehenhla ka tinsika tinharhu leti hlanganeke, ku nga: Vulawuri bya le 
Ndzeni na Vutihlamuleri, Khodi ya Mahanyelo na Vutihlamuleri bya Vuphurofexinali, na 
Ku Landzelela Milawu na Swiletelo. 

5.1 VULAWURI BYA LE NDZENI NA VUTIHLAMULERI 

Ku tiyisisa vulawuri lebyinene bya le ndzeni, nhlangano wun'wana na wun'wana wa 
Vukreste lowu nghenelelaka eka Rimba leri wu fanele ku amukela na ku tirhisa 
swivumbeko ni maendlelo lama landzelaka. 

5.1.1 Vumbiwa (Constitution) 

5.1.1.1 Nhlangano wun'wana na wun'wana wu fanele ku va na Vumbiwa lebyi tsariweke, 
lebyi twalaka naswona lebyi nga erivaleni, lebyi hlamuselaka misinya ya byona ya 
masungulo, maendlelo ya vukhongeri, xikongomelo, xivono, swilaveko swa vurhangeri, 
swivumbeko swa vurhangeri na vulawuri, ku katsa ku hlawuriwa ka varhangeri, mitirho na 
vutihlamuleri bya vona, vulawuri bya timali, na mihlangano ya nkoka leyi faneleke ku 
khomiwa, ku fana na Nhlengeletano ya Lembe Hinkwaro. 

5.1.1.2 Vumbiwa byi fanele ku kombisa hi ku kongoma maendlelo ya ku hlawula na ku 
susa varhangeri na swirho swa swivumbeko swa vulawuri. 

5.1.1.3 Tikereke ti khutaziwa ku tumbuluxa tipholisi leti fambelanaka na Vumbiwa bya 
tona na maendlelo ya tona. 

 

5.1.2 Vutihlamuleri bya Timali na Ku Va Erivaleni 



5.1.2.1 Swiviko swa Timali swa Lembe: Mihlangano yi fanele ku lunghiselela 
switatimende swa timali na swiviko swa timali lembe rin'wana na rin'wana. 

5.1.2.2 Ku Pfumeleriwa ka Mpimanyeto: Xivumbeko xa vulawuri xi fanele ku pfumelela 
mpimanyeto wa timali, naswona ku hambuka lokukulu ku fanele ku hlamuseriwa no 
tsariwa. 

5.1.2.3 Ku Humesiwa ka Vuxokoxoko: Swiviko swa lembe swi fanele ku endliwa leswaku 
swi kumeka eka swivumbeko leswi faneleke. 

5.1.2.4 Ku Avanyisa Mitirho: Ku fanele ku tiyisisiwa leswaku a ku na munhu un'we loyi a 
nga na vulawuri hinkwabyo eka makhomelo ya timali. Hi xikombiso, munhu loyi a 
pfumelelaka hakelo a nga fanelanga ku va yena loyi a tsarisaka hakelo yoleyo. 

5.1.2.5 Ku Hlamusela Swihlovo swa Mali: Swihlovo hinkwaswo swa mali leyi nghenaka 
swi fanele ku humesiwa erivaleni hi ku helela. 

 

5.1.3 Tikereke leti Sunguriweke hi Vamatiko ya le Handle na Mihlangano ya le Handle 

5.1.3.1 Swirho leswi sunguleke nhlangano swi fanele ku va swi ri eka xiyimo lexinene 
etikweni ra swona ni le Afrika Dzonga. 

Leswi swi vula leswaku swi fanele ku va na pasi leri nga nawini, swi va kona etikweni hi 
ndlela leyi landzelaka nawu, swi nga vi na rhikhodo ya vugevenga naswona swi fanele ku 
landzelela milawu ya xibalo, swin'we ni swilaveko swin'wana leswi bohiweke. 

5.1.3.2 Vaaki va matiko ya le handle va nga pfumeleriwa ku pfula marhavi eRiphabuliki 
ntsena loko va ri na nhlangano wa Vukreste lowu amukeriwaka etikweni leri va humaka 
eka rona. 

5.1.3.3 Xivumbeko xa vulawuri bya kereke ya laha kaya xi fanele ku va na vunyingi bya 
swirho leswi nga vaaki va Afrika Dzonga ku tlula vaaki va matiko ya le handle. 

5.2 KHODI YA MAHANYELO NA VUTIHLAMULERI BYA VUPHUROFEXINALI 

5.2.1 Mihlangano hinkwayo yi fanele ku tumbuluxa Khodi ya Mahanyelo na Vutihlamuleri 
bya Vuphurofexinali, leyi vatirhi na swirho hinkwaswo va faneleke ku tinyiketela ku yi 
landzelela. 

5.2.2 Hi ku ya hi Khodi leyi, swirho hinkwaswo, ku katsa na lava nga eka swiyimo swa 
vurhangeri na vatirhi, swi fanele ku: 

5.2.2.1 Endla mitirho ya swona hi vutshembeki, ntiyiso na tintswalo eka vutomi bya le 
rivaleni ni bya le xihundleni. 

5.2.2.2 Papalata mahanyelo wahi na wahi lama nga tiselaka nhlangano kumbe vaaki 
hinkwavo va Vukreste ndzhukano. 



5.2.2.3 Tshika mahanyelo ya swa masangu lama nga amukelekiki, ku tirhisa vanhu hi 
ndlela yo biha kumbe ku xanisa munhu hi ndlela yihi kumbe yihi. 

 

5.2.3 Vafundhisi na varhangeri va vukhongeri va fanele ku hlayisa mindzilakano leyi 
faneleke ya vutirheli loko va tirhisana na swirho swa kereke, ngopfungopfu vana na vanhu 
lavakulu lava nga eka xiyimo xo tika. 

5.2.4 Lava nga ni matimba ya vurhangeri a va fanelanga ku tirhisa matimba ya vona 
leswaku va vuyeriwa. 

5.2.5 Swirho swi fanele ku papalata ku tlumbana ka ku tsakela, naswona loko ku ri na ku 
tlumbana loku nga vaka kona, ku fanele ku tivisiwa eka xivumbeko xa vulawuri. 

5.2.6 Ku va erivaleni ku fanele ku hlayisiwa eka migingiriko hinkwayo ya ku hlengeleta 
mali, ku kombisa hi ku kongoma xikongomelo xa mali leyi hlengeletiweke. 

5.2.7 Vuxokoxoko lebyi nyikiwaka hi nkarhi wa vukorhokeri bya vufundhisi kumbe bya 
vutsundzuxi byi fanele ku tshama byi ri xihundla, handle ka loko ku ri na xiboho xa nawu 
xo byela valawuri, ku fana na ku xanisiwa ka vana kumbe xiyimo xa khombo lexi 
tshembekaka. 

5.2.8 Ku fanele ku va na ku tinyiketela ku khoma vanhu hinkwavo hi xichavo na xindzhuti, 
ku nga ri na mhaka ya rixaka, rimbewu, muxaka wa vanhu kumbe xiyimo xa vona xa 
ikhonomi ni xa vaaki. 

 

5.3 KU LANDZELELA MILAWU NA SWILETELO 

5.3.1 Mihlangano leyi nghenelelaka yi fanele ku tinyiketela ku tirha hi ku landzelela 
milawu hinkwayo ya Afrika Dzonga. 

5.3.2 Mihlangano ya Xiyenge xa Vukreste yi fanele ku tsarisiwa tani hi: Nhlangano lowu 
nga Endleki Mbuyelo (NPO) eka Ndzawulo ya Nhluvukiso wa Vaaki, kumbe Khamphani 
leyi nga Endleki Mbuyelo (NPC) eka Khomixini ya Tikhamphani na Nhundzu ya Vutlhari 
(CIPC), kumbe hi ku ya hi xivumbeko xin'wana lexi amukeriweke hi nawu. Goza leri i ra 
nkoka eku akeni ka ku tshembeka ka nhlangano. 

5.3.3 Ku tsarisa eka SARS tanihi Public Benefit Organisation (PBO) swa khutaziwa 
leswaku nhlangano wu kota ku humesa marhasiti ya xibalo ya Xiyenge xa 18A eka 
minyikelo. 

5.3.4 Mihlangano yi fanele ku landzelela milawu hinkwayo ya xibalo, ku katsa PAYE ya 
vatirhi na VAT laha swi tirhaka kona. 



5.3.5 Tirhikhodo ta timali ti fanele ku hlayisiwa ku ringanela malembe ya ntlhanu, hi ku ya 
hi leswi laviwaka hi nawu. 

5.3.6 Ku fanele ku landzeleriwa: Nawu wa Basic Conditions of Employment;Nawu wa 
Labour Relations, na Nawu wa Employment Equity. Vatirhi hinkwavo va fanele ku nyikiwa 
tikhontraka ta ntirho. 

5.3.7 Ku fanele ku tiyisisiwa leswaku miako hinkwayo na tindhawu hinkwato ti landzelela 
mpimo wa rihanyo na vuhlayiseki. 

5.3.8 Ku fanele ku tirhisiwa Pholisi leyi Tiyeke ya Nsirhelelo wa Vana, leyi katsaka ku 
kambela vatirhi hinkwavo na vatirhi va ku tirhandzela lava tirhaka na vana kumbe vanhu 
lava nga eka xiyimo xo tika, hi ku landzelela National Child Protection Register. 

5.3.9 Ku fanele ku landzeleriwa Nawu wa Nsirhelelo wa Vuxokoxoko bya Munhu (POPIA) 
hi ku hlengeleta, ku hlayisa na ku tirhisa vuxokoxoko bya swirho na vadyondzisi hi ndlela 
ya vutihlamuleri. 

5.3.10 Ku fanele ku kumiwa maphepha ya mpfumelelo kumbe switifikheti swa ku tirhisa 
miako leswi humaka eka valawuri va mfumo wa miganga. Valawuri va fanele ku nyika 
nseketelo lowu faneleke laha swi lavekaka. 

 

6. KU TIRHISIWA KA RIMBA 

Ku tiyisisa leswaku Rimba leri ri tirhisiwa hi ndlela leyi humelelaka naswona ri fikelela 
swikongomelo swa rona, ku ta simekiwa huvo ya tiko leyi tiyimeleke. 

6.1 HUVO YA MAHANYELO NA VUTIHLAMULERI BYA XIYENGE XA VUKRESTE (CPCEA) 

6.1.1 Huvo ya Mahanyelo na Vutihlamuleri bya Xiyenge xa Vukreste (Christian Practice 
Council for Ethics and Accountability – CPCEA) yi ta tirha tanihi huvo leyi tiyimeleke leyi 
vumbiwaka hi varhangeri va Vukreste lava xiximekaka lava humaka eka mindhavuko yo 
hambanahambana, swin'we na vativi va Vukreste eka swa nawu, timali na mahanyelo. 
Loko swi fanerile, CPCEA yi ta tlhela yi nghenelela eka Huvo ya Vatirheli va Vukhongeri 
leyi nga ta simekiwa hi Khomixini ya CRL, hi ku ya hi Milawu ya Vutirheli ya Komiti ya 
Xiyenge xa 22. 

6.1.2 Mitirho ya Huvo yi ta katsa, kambe yi nga gimeti eka leswi landzelaka: 

6.1.2.1 Ku hlayisa rejisitara kumbe ntsarisoya mani na mani ya mihlangano ya Vukreste 
leyi amukeleke hi ku tirhandzela Rimba leri naswona yi nyikiweke xitifikheti hi ku ya hi 
rona. 

6.1.2.2 Ku tumbuluxa swiletelo leswi heleleke na switirhisiwa swo pfuna mihlangano ku 
tirhisa Rimba leri. 



6.1.2.3 Ku nyika vuleteri eka vulawuri, vulawuri bya timali na mahanyelo lamanene. 

6.1.2.4 Ku amukela na ku lavisisa hi xihundla swivilelo leswi yelanaka na mihlangano leyi 
nga swirho mayelana na ku tlula milawu ya Rimba leri. 

 

6.2 XITIFIKHETI NA “MFUNGHO WA XIYIMO LEXINENE” 

6.2.1 Mihlangano leyi nga kotaka ku kombisa leswaku yi landzelela swipimelo swa Rimba 
leri (hi xikombiso hi ku rhumela Vumbiwa bya yona, tipholisi leti amukeriweke na 
vumbhoni bya ku landzelela swilaveko swa lembe swa Mfumo swo fana na ku tsarisiwa 
ka NPO na swa xibalo) yi ta nyikiwa hi CPCEA: “Mfungho wa Xiyimo Lexinene” (Seal of 
Good Standing). 

6.2.2 Mfungho lowu wu ta va xikombiso xa le rivaleni xa leswaku nhlangano wu tinyiketele 
eka vutihlamuleri na mahanyelo lamanene. Wu ta pfuna swirho swa kereke, vadyondzisi 
na vanyikeli va minyikelo ku teka swiboho leswi nga na vuxokoxoko loko va hlawula 
minhlangano leyi va lavaka ku tirhisana kumbe ku yi seketela. 

 

6.3 KU LULAMISA TIMHOLOVO NA SWIGWEVO 

6.3.1 CPCEA yi ta simeka maendlelo lama lulameke, lama nga erivaleni naswona lama 
tshembekaka yo amukela na ku lulamisa swivilelo na timbholovo. 

6.3.2 Swigwevo swa ku nga landzeleri Rimba leri swi nga katsa: Ku lava leswaku 
nhlangano wu teka magoza yo lulamisa swihoxo, ku yimisa swa xinkarhana Mfungho wa 
Xiyimo Lexinene, ku susa nhlangano eka rejisitara kumbe ntsariso ya mihlangano leyi 
tshembekaka, na  ku tivisa vaaki loko ku ri na ku tlula milawu lokukulu kumbe loku 
vuyelelaka. 

 

7. MAHETELELO 

7.1 Rimba leri ra xikarhana ra ku tilawula a ri vulavuli hi ku lawuriwa ka vukhongeri hi 
Mfumo. Ematshan'weni ya sweswo, i goza leri tekiweke hi ku tirhandzela hi vaaki va 
Vukreste leswaku va sirhelela vutshembeki bya vona, va tlhela va aka ku tshembeka ka 
vaaki naswona va tiyisisa leswaku Vukreste byi ya emahlweni byi va matimba yo endla 
leswinene eka vaaki va Afrika Dzonga. Hi ku amukela Rimba leri, mihlangano ya Vukreste 
yi tiyisisa leswaku ripfumelo ra ntiyiso a ri kombisiwi ntsena hi ku chumayela, kambe ri 
tlhela ri kombisiwa hi ku hanya hi milawu ya mahanyelo lamanene na hi vutihlamuleri. 

7.2 Rimba leri ringanyetiweke ra ku tilawula ra Afrika Dzonga i ra nkoka swinene naswona 
ri fambisana na maendlelo lamanene ya matiko ya misava, ri ri karhi ri lulamiseriwa 
xiyimo xa Afrika Dzonga. 



7.2.1 Ku Papalata Swiyimo swo Hundzeleta: Rimba leri ri teka ndlela ya le xikarhi exikarhi 
ka maendlelo lama nga na vulawuri byitsongo kambe ya nga na khombo lerikulu na 
maendlelo lama lawuriwaka ngopfu hi Mfumo. 

7.2.2 Ku Landzelela Matiko lama Rhangelaka: Rimba leri ri tekelela matiko lama 
rhangelaka hi ku kongomisa eka ku va erivaleni, vulawuri lebyinene na vutihlamuleri hi ku 
tirhisa Mfungho wa Xiyimo Lexinene. 

7.2.3 Goza leri Fanerile naswona i ra Nkoka: Ku na mukhuva lowu vonakaka emisaveni 
hinkwayo wo tlakusa vutihlamuleri. Hi ku tiyisisa ku tilawula, mihlangano ya Vukreste ya 
Afrika Dzonga yi nga rhangela ku cinca loku, yi sirhelela ntshunxeko wa yona naswona yi 
tlhela yi aka ku tshembeka ka vaaki. 

7.2.4 Ku Pfala Swikhala swa Nkoka: Ku kongomisa ka Rimba eka Khodi ya Mahanyelo na 
Nsirhelelo wa Vana ku lulamisa hi ku kongoma swivangelo leswi tolovelekeke swinene 
leswi endlaka leswaku mihlangano yi tsandzeka emisaveni hinkwayo. Hikwalaho, Rimba 
leri a hi xitirhisiwa ntsena xo landzelela nawu, kambe i endlelo ra nkoka ro lawula 
makhombo na ku tiyisisa mahanyelo lamanene. 



NHLAMUSELO YA MARITO 

Mihlangano ya 
Vukreste 
 

Mitlawa ya mihlangano leyi simekiweke ehenhla ka ripfumelo 
rin'we ra Vukreste, leyi kongomeke eka ku tlakusa ripfumelo 
kumbe ku tirhela van'wana hi ku ya hi misinya ya Vukreste. Leswi 
swi katsa tikereke, vutirheli, na mihlangano yin'wana leyi 
hlanganisiwaka hi ripfumelo rin'we, hambileswi yi hambanaka hi 
swivumbeko, vulawuri, maendlelo ya vugandzeri, vukorhokeri na 
migingiriko, yi ri karhi yi lava ku hanya hi rirhandzu na tidyondzo 
ta Yesu. 
 

Xiyenge xa 
Vukreste 
 

Xi kongomisa eka mavandla, tikereke na mihlangano hinkwayo 
leyi welaka ehansi ka Vukreste. 
 

Huvo ya 
Mahanyelo na 
Vutihlamuleri bya 
Xiyenge xa 
Vukreste 
 

Huvo leyi simekiweke ku tumbuluxa, ku seketela na ku langutela 
Rimba ra ku Tilawula mayelana na mahanyelo na vutihlamuleri 
bya vatirheli hinkwavo eka mavandla hinkwawo ya Vukreste. 
 

Komiti ya 
Xikarhana ya 
Xiyenge xa 22 
 

Komiti leyi simekiweke hi Khomixini ya Afrika Dzonga ya Ku 
Tlakusa na Ku Sirhelela Timfanelo ta Vaaki va Ndhavuko, 
Vukhongeri na Ririmi leswaku yi lulamisa ku xanisiwa, yi tlakusa 
vutihlamuleri naswona yi tumbuluxa maendlelo ya ku tilawula 
eka xiyenge xa vukhongeri bya Vukreste. 
 

Ku Tilawula 
 

I swiletelo, swipimelo na tikhodi ta mahanyelo leti tlakusaka 
matirhelo lamanene, ti tiyisisa vutihlamuleri naswona ti aka ku 
tshembeka ka vaaki, leswi tumbuluxiweke, swi seketeriwa 
naswona swi tirhisiwa hi Xiyenge xa Vukreste hi xoxe. 
 

 

 



XIENGETELO A 

MAENDLELO NA ENDLELO YA VUTIHLANGANISI EKA RIMBA RA KU TILAWULA RA 
XIYENGE XA VUKRESTE 

Komiti ya Xiyenge xa 22 yi ta fambisa vutihlanganisi bya tiko hinkwaro na vakhomaxiave 
vo hambanahambana, yi tirhisa tindlela to hambana ku hlengeleta mavonelo, 
swibumabumelo na switsundzuxo, emahlweni ka ku hetisisa Rimba ra Ku Tilawula ra 
Xiyenge xa Vukreste. 

Vakhomaxiave lava nga ta vulavurisana na vona va katsa: 

1. Mihlangano leyikulu ya Vukreste na mavandla ya yona; 

2. Varhangeri va Xintu; 

3. Varhangeri va mavandla ya Vukreste; 

4. Vafundhisi va mihlangano na Vafundhisi hi voxe; 

5. Swirho swa Vukreste na vanhu lava ponoke eka ku xanisiwa; 

6. Mihlangano leyi faneleke ya Kavanyisa ka 9 (ku fana na Khomixini ya Rimbewu na 
Khomixini ya Timfanelo ta Vanhu); 

7. Tindzawulo ta Mfumo leti faneleke (ku fana na COGTA na Timhaka ta Le Kaya); 

8. Vaaki hinkwavo; 

9. Ku tekelela mihlangano leyi faneleke (ku fana na Health Professions Council na 
Law Society); 

10. Ku dyondza eka matiko man'wana; 

11. Vutihlanganisi bya Vudyondzisi bya ntivo-vukhongeri, swa Dyondzo na swa Nawu; 

12. Ku hetisisa xiviko na ku xi humesa eka Komiti ya Phothifoliyo ya Palamende; 

13. Ku simekiwa ka Huvo ya Mahanyelo na Vutihlamuleri bya Xiyenge xa Vukreste. 

 

 


